
ᔪ ᑎᒍᓪᓚᒐᖅ

ᐃᒃᓯᕙᐅᑕᖅ, 

ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖑᑦ

ᑎᑎᖅᑲᕐᓂᐊᕐᕕᐊ 1379

ᓄᓇᐅᑉ ᓇᓴᐅᑎᖓ 294  ᐸᕐᓇᐃᕕᒃ ᐃᒡᓗᕐᔪᐊᖅ

ᐃᖃᓗᐃᑦ, ᓄᓇᕗᑦ

X0A 0H0




ᓱᑲᔪᒃᑯᑦ:  867-975-7320

ᐄᑉᐳ 10th 2008

ᐱᔾᔪᑎᖃᖅᑐᖅ: ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᑲᓇᑕᒥ ᑐᓂᓯᓚᐅᖅᑐᑦ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐃᓄᓕᒫᖅᑎᑦᓯᓗᑎᒃ ᑐᓴᕋᓱᐊᕐᓂᖃᕐᓗᑎᒃ ᑲᑎᒪᑎᑦᓯᓕᖅᐸᑕ ᐱᓪᓗᒋᑦ ᓴᖅᑭᑕᐅᔪᒪᔪᖅ ᓇᓐᓄᒐᒃᓴᐃᑦ ᐅᓄᕈᓐᓃᖅᐹᓪᓕᖅᑎᑕᐅᓂᖏᓐᓄᑦ ᐸᕙᓐ ᐸᐃᑉ ᐃᑭᕋᓴᖓᓂ ᓇᓄᖏᓐᓂ

ᒥᔅᑕ ᑎᒍᓪᓚᒐᕐᒧᑦ:

ᖁᔭᓐᓇᒦᒃ ᑎᑎᕋᕐᓯᒪᔪᓂᒃ ᑐᓂᓯᔪᓐᓇᖅᑎᑕᐅᒐᒪ ᑕᒪᑐᒧᖓ ᐱᒻᒪᕆᐅᔪᒧᑦ ᑐᓴᕋᓱᐊᕐᓂᖃᕐᓗᑎᒃ ᑲᑎᒪᑎᑦᓯᓂᖏᓐᓄᑦ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑕᖅᑭᕆᔭᑦᑎᓐᓂ ᒥᑦᑎᒪᑕᓕᖕᒥ.

ᐊᕐᕌᒍᑦ 30 ᐅᖓᑖᓄᑦ ᐊᓂᒍᕐᓯᒪᓕᖅᑐᑦ ᓄᓇᕐᔪᐊᕐᒥ ᓂᕐᔪᑎᓕᕆᓂᕐᒧᑦ ᑮᓇᐅᔭᖃᖅᑎᑦᓯᔨᒃᑯᑦ ᐃᑲᔪᖅᑐᐃᓯᒪᔪᑦ ᐅᓄᖅᑐᒻᒪᕆᖕᓂᒃ ᐱᐅᕐᓱᐊᕐᓂᕐᒧᑦ ᐱᓕᕆᔾᔪᑎᔪᓂᒃ ᐅᑭᐅᖅᑕᖅᑐᖓᓂ ᑲᓇᑕᐅᑉ ᐊᐅᓪᓗᔾᔨᓂᖅᓴᐅᓪᓗᑎᒃ ᓄᐊᑦᓯᓂᕐᒧᑦ ᑐᓴᒐᒃᓴᓂᒃ - ᑕᒪᕐᒥᒃ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ ᓄᓇᓕᖕᓂ ᖃᐅᔨᒪᓂᕆᔭᐅᔪᑦ ᐊᒻᒪ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᓴᐃᓂᖏᑎᒍᑦ - ᑖᒃᑯᐊ ᐃᑲᔪᖅᑐᐃᓂᐊᖅᑐᑦ ᐊᑑᑎᖃᑦᑎᐊᖅᑐᒃᑯᑦ ᐸᕐᓇᐅᑎᓕᐅᖁᓪᓗᒋᑦ ᐊᒻᒪ ᐃᓱᓕᐅᕈᑎᖃᖁᓪᓗᒋᑦ ᐊᑐᖅᑕᐅᓂᒃᓴᖏᓐᓄᑦ ᓂᕐᔪᑎᑦ.  ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᐊᒃᓱᐊᓗᒃ ᐅᐱᒍᓱᒃᐳᑦ ᐃᑲᔪᖅᑐᐃᔪᓐᓇᕐᓯᓯᒪᒐᒥᒃ ᐅᓄᑲᓪᓚᒃᑐᓂᒃ ᐃᓄᐃᑦ ᓄᓇᓕᖏᓐᓂ ᐱᓕᕆᐊᖑᔪᓄᑦ ᓄᐊᑦᑎᑎᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓇᓄᐃᑦ ᒥᒃᓴᓄᑦ ᐊᒻᒪ ᐊᓯᖏᓐᓂᑦ ᑐᕙᖕᒥᐅᑕᐅᔪᓂᒃ ᐳᐃᔨᓂᒃ, ᐊᒻᒪ ᓄᓇᕐᔪᐊᕐᒥ ᖃᐅᔨᒪᔭᐅᑦᑎᐊᖅᑐᓂᒃ ᖃᐅᔨᓴᖅᑎᒻᒪᕆᖃᕐᖢᑎᒃ ᐊᔾᔨᒌᖏᑦᑐᓂ ᓄᓇᖃᖅᑐᑦ ᓇᓄᐃᑦ ᑲᓇᑕᒥ ᐊᒻᒪ ᐅᑭᐅᖅᑕᖅᑐᖓᓂ ᓄᓇᕐᔪᐊᕐᒥ ᓄᓇᖅᑲᑎᒋᓐᖏᑕᑦᑎᓐᓂ.

ᖃᐅᔨᒪᔪᒃᓴᐅᕗᑎᑦ ᑭᖑᓂᑦᑎᓐᓂᑦ ᐱᔾᔪᑕᐅᖃᑦᑕᕐᓯᒪᔪᓂᑦ ᐊᒻᒪ ᐱᓕᕆᐊᖑᖃᑦᑕᕐᓯᒪᔪᓂᑦ ᓄᓇᕗᒥ, ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᐊᑭᕋᖅᑐᐃᖏᒻᒪᑕ ᓄᖑᑦᓯᕙᓪᓕᐊᖏᓪᓗᑎᒃ ᐊᖑᓇᓱᖕᓂᕐᒥᒃ ᓂᕐᔪᑎᓂᒃ ᖃᓄᐃᑦᑐᑐᐃᓐᓇᕐᓂᒃ, ᐊᒻᒪ ᐃᓕᓴᕐᓯᓯᒪᑦᑎᐊᖅᑐᒍᑦ ᐃᓗᓕᖏᓐᓂᒃ ᓄᓇᕗᒥ ᓄᓇᑖᕈᑎᓄᑦ ᐊᖏᖃᑎᒌᒍᑎᓂᒃ ᐊᒻᒪ ᐃᓄᐃᑦ ᐱᖅᑯᓯᑐᖃᖏᓐᓂᒃ.  ᑭᓯᐊᓂᓕ, ᓯᕗᒃᑲᖅᑕᖅᑎᐅᓪᓗᑕ ᓄᓇᕐᔪᐊᕐᒥ ᐱᐅᕐᓱᐊᕐᓂᒧᑦ ᑎᒥᖁᑎᒋᔭᐅᓪᓗᑕ ᖃᐅᔨᒪᖕᒥᔪᒍᑦ ᐅᓄᖅᑐᐃᕐᓱᕐᖢᑎᒃ ᖃᐅᔨᓴᐃᖃᑦᑕᕐᓂᒃᑯᑦ, ᓇᐅᑦᑎᕐᓱᐃᓂᖅ ᐊᒻᒪ ᐅᔾᔨᕐᓱᕐᓗᓂ ᒥᐊᓂᕐᓯᓂᖃᖅᑎᓪᓗᒋᑦ ᓂᕐᔪᑎᓂᒃ ᓄᖑᑦᓯᕙᓪᓕᐊᖏᓐᓂᖅᓴᐅᕙᖕᒪᑕ ᐊᑐᖅᑕᐅᔪᒪᑐᐊᖅᐸᑕ, ᒥᐊᓂᕆᔭᐅᑦᑎᐊᕆᐊᖃᕐᒪᑕ ᐊᒻᒪ ᓄᖑᑉᐸᓪᓕᐊᖏᓪᓗᑎᒃ ᓯᕕᑐᔪᒧᑦ ᐊᑯᓂᐅᔪᖅ ᐊᑐᖅᑕᐅᔪᓐᓇᕐᓂᐊᕐᒪᑕ.

ᐊᓱᒃᐊᓗᒃ ᐃᓱᒪᓗᒍᑕᐅᕙᓪᓕᐊᓕᕐᒪᑕ ᓱᒃᑲᔪᐊᓗᖕᒥᒃ ᐊᓯᕈᖅᐸᓪᓕᐊᓕᕐᓂᖓᓂᒃ ᐅᑭᐅᖅᑕᖅᑐᑉ ᓂᕐᔪᑎᖏᑦ ᐊᒻᒪ ᐱᕈᖅᑐᖏᑦ, ᐊᔭᐅᖅᑐᖅᑕᐅᓪᓗᐊᓐᖑᐊᖅᑐᑦ ᓯᓚᐅᑉ ᐊᓯᕈᖅᐸᓪᓕᐊᓂᖓᓄᑦ, ᐊᒻᒪᑦᑕᐅᖅ ᐳᔪᕐᓗᖕᓂᒃ ᐅᖓᓯᒃᑐᒥᓐᖔᖅᑐᒃᑯᑦ ᓱᕈᖅᑎᕆᓪᓗᓂ.  ᐃᓚᒋᓪᓗᒍ, ᓂᕐᔪᑎᑦ ᓇᓄᐃᑦ ᐊᒃᓱᕈᓕᖅᐸᓪᓕᐊᑐᐃᓐᓇᕐᓂᐊᖅᑐᑦ ᐅᕐᓱᐊᓗᒃᓴᕐᓯᐅᕐᓂᒧᑦ ᐊᐅᔭᖅᑐᐃᔾᔪᑎᖃᖅᑎᓪᓗᒋᑦ ᐃᓗᐊᓂ ᓇᓄᐃᑦ ᓇᔪᒐᖏᑕ.  ᓇᓄᐃᑦ ᖁᑦᑎᖕᓂᖅᐹᖓᓂᑦᑐᑦ ᐅᑭᐅᖅᑕᖅᑐᕐᒥᐅᑦ ᓂᕐᔪᑎᑦ ᓂᕆᖃᑦᑕᕐᓂᖏᑕ, ᐊᒻᒪ ᐃᓕᓴᕆᔭᐅᓯᒪᓪᓗᑎᒃ ᐊᒃᓱᐊᓗᒃ ᐊᒃᑐᖅᑕᐅᓴᕋᐃᓐᓂᖏᓐᓂᒃ ᓴᓇᐅᒐᕐᓄᑦ.  ᑕᐃᒪᐃᒻᒪᑦ, ᐱᒻᒪᕆᐅᔪᒃᑯᑦ ᓇᓗᓇᐃᒃᑯᑕᕆᔭᐅᔪᑦ ᓄᓇᕐᔪᐊᕗᑦ ᖃᓄᐃᑉᐸᓪᓕᐊᓕᕐᒪᖔᑦ.  ᑭᓯᐊᓂᓕ ᒥᒃᓴᐅᓴᒃᓯᓯᒪᔪᑦ ᓱᒃᑲᔪᒃᑯᑦ ᐅᓄᕈᓐᓂᖅᐸᓪᓕᐊᓂᐊᓂᖏᓐᓂᒃ ᐊᒻᒪ ᓄᖑᓪᓗᑎᒃ ᓯᑯᖃᖃᑦᑕᕈᓐᓂᖅᐸᑦ ᑕᒪᓐᓇ ᐱᒻᒪᕆᐅᓂᖅᐹᖑᔪᖅ ᓯᕕᑐᔪᒧᑦ ᐃᓅᓯᖃᕐᓂᐊᖅᐸᑕ ᓇᓄᐃᑦ.  ᐅᓄᖏᑦᑐᑦ ᐅᒃᐱᕈᓱᒃᑐᑦ ᓇᓄᐃᑦ ᓯᑯᖃᖏᑦᑐᒥ ᐃᓅᔪᓐᓇᕐᓂᖏᓐᓂᒃ ᓄᖑᑉᐸᓪᓕᐊᖏᓪᓗᑎᒃ ᑐᕙᖃᖏᒃᑲᓗᐊᓕᖅᑎᓪᓗᒍ.  ᐱᔭᕆᖅᑕᐅᓯᒪᖏᑦᑐᑦ ᐊᒻᒪ ᐱᓕᕆᖃᑎᒌᒡᖢᑎᒃ ᓄᐊᑦᑎᑎᓪᓗᒋᑦ, ᕿᒥᕐᕈᓇᒃᑕᐅᓗᑎᒃ ᐊᒻᒪ ᒥᒃᓴᐅᓴᒃᑕᐅᓗᑎᒃ  IPCC-ᑯᓐᓄᑦ ᐊᒻᒪ ACIA ᐊᒻᒪ IUCN-ᑯᑦ ᑖᒃᑯᐊ ᓇᓗᓇᐃᕐᓯᒪᑦᑎᐊᖅᑐᒃᑯᑦ ᐱᒻᒪᕆᐅᑎᑦᑎᔭᕆᐊᖃᖅᑐᑦ ᐊᒻᒪ ᐅᖃᐅᑕᐅᑦᑎᐊᕐᓗᑎᒃ ᐊᒻᒪ ᐃᓱᒪᓕᐅᕈᑕᐅᓗᑎᒃ ᖃᓄᖅ ᐊᐅᓚᑕᐅᑦᑎᐊᕈᓐᓇᕐᒪᖔᑕ ᓴᓇᔨᕐᔪᐊᓄᑦ ᐊᔭᐅᖅᑐᐃᔾᔪᑎᐅᔪᑦ ᓇᓄᕐᓄᑦ ᐊᕐᕌᒍᓄᑦ ᐅᓄᖅᑐᓄᑦ ᑲᒪᒋᔭᐅᔪᓐᓇᕐᓂᐊᕐᒪᑕ. 

ᑕᐃᒪᓐᓇᐃᑎᓪᓗᒍ, ᐊᒻᒪ ᐃᓕᓴᕐᓯᑎᓪᓗᒋᑦ ᐊᔾᔨᑲᓴᖏᓐᓂᒃ ᐱᓂᐊᕐᓂᐅᕙᒃᑐᓂᒃ ᓄᓇᕐᔪᐊᕐᒥ ᐊᓯᖏᓐᓂᒃ ᓂᕐᔪᑎᓄᑦ ᑕᒻᒪᖅᑕᐅᓪᓗᑎᒃ ᐅᓄᓗᐊᖅᑐᓂᒃ ᐆᒪᔪᖃᑦᑕᖅᑐᕕᓂᐅᓪᓗᑎᒃ, ᓄᓇᕐᔪᐊᕐᒥ ᓂᕐᔪᑎᓕᕆᓂᕐᒧᑦ ᑮᓇᐅᔭᖃᖅᑎᑦᓯᔨᒃᑯᑦ ᓴᓐᖏᔪᒃᑯᑦ ᐊᑐᓕᖁᔭᓕᐅᖅᑐᑦ ᖁᕝᕙᓯᒃᑐᒃᑯᑦ ᐅᔾᔨᕐᓱᖁᔨᓪᓗᑎᒃ ᐱᐅᓯᕆᔭᐅᓂᐊᖅᑐᒥᒃ ᒫᓐᓇᐅᔪᖅ ᓯᕗᓂᒃᓴᒥ ᒥᐊᓂᕐᓯᓂᖅ ᐱᓪᓗᒍ ᐱᒻᒪᕆᐊᓗᖕᓂᒃ ᐸᕙᓐ ᐸᐃᑉ ᐃᑭᐊᓂ ᓇᓄᖏᓐᓄᑦ (ᑖᒃᑯᐊ ᐅᓄᕐᓂᖅᐹᖑᔪᑦ 19-ᖑᔪᓂ ᓄᓇᖅᑲᑎᒌᖏᑦᑐᓂ ᓇᓄᖃᕐᕕᐅᔪᓂ ᒥᐊᓂᕐᓯᕕᐅᔪᑦ ᐊᒡᒍᖅᑐᕐᓯᒪᓂᖏᓐᓂ).  ᓇᓗᓇᖏᑦᑎᐊᖅᑐᖅ 30 ᐳᓴᓐᖏᓐᓂᒃ ᐅᓄᕈᓐᓂᖅᐸᓪᓕᐊᓯᒪᖕᒪᑕ ᐊᕐᕌᒍᑦ ᖁᓕᐅᖏᑦᑐᓪᓗᓐᓂᑦ ᐃᓗᐊᓂ, 2100-ᖑᓚᐅᕐᖢᑎᒃ 1997-ᖑᑎᓪᓗᒍ ᒫᓐᓇᐅᔪᖅ 1500-ᖑᕐᖢᑎᒃ, ᑖᓐᓇ ᐊᑲᓐᖏᓕᐅᕈᑎᒻᒪᕆᐅᖕᒪᑦ ᑕᐃᒪᓐᓇᐃᑦᑐᓄᑦ ᓂᕐᔪᑎᓄᑦ.  ᑕᒪᓐᓇᐃᓕᖓᓕᖅᑎᓪᓗᒍ ᑕᒪᓐᓇ, ᓄᓇᕐᔪᐊᕐᒥ ᓂᕐᔪᑎᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᑎᔨᒃᑯᑦ ᓴᓐᖏᔪᒃᑯᑦ ᐃᑲᔪᖅᑐᐃᕗᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖓᓐᓂᒃ ᐊᕙᑎᓕᕆᔨᒃᑯᑦ ᓇᓕᕌᕈᑎᖓᓐᓂᒃ 4-ᖓᓐᓂᒃ ᐊᑐᖅᑕᐅᔪᓐᓇᖅᑐᑦ (“ᓇᓐᓄᒐᓱᐊᓐᖏᑲᐃᓐᓇᕐᓗᑎᒃ ᑭᓯᐊᓂ ᓇᓄᐃᑦ ᐅᓄᕐᓂᖃᓕᖅᐸᑕ 2074-ᓂᒃ”.)  ᑖᓐᓇ ᒥᐊᓂᕐᓯᔾᔪᑎᐅᔪᖅ ᓇᓄᐃᑦ ᐅᑎᕐᔫᒥᖁᓪᓗᒋᑦ ᐅᓄᕐᓂᕆᕙᓚᐅᖅᑕᖏᓐᓄᑦ: ᓱᖏᐅᑎᑦᑎᐊᖁᓪᓗᒋᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ,ᓄᑦ ᒥᐊᓂᕆᔭᐅᑦᑎᐊᕐᓂᐊᕐᒪᑕ ᐊᒻᒪ ᓇᐅᑦᑎᕐᓱᐊᕆᔭᐅᑦᑎᐊᕐᓗᑎᒃ ᓄᖑᑦᑎᕙᓪᓕᐊᖏᓪᓗᑎᒃ ᓇᓐᓄᒐᓱᐊᕈᓐᓇᖁᓪᓗᒋᑦ, ᐊᒻᒪ ᐊᑐᖅᑕᐅᔪᓐᓇᑦᑎᐊᖅᑐᓂᒃ ᒥᐊᓂᕐᓯᔾᔪᑎᖃᕐᓗᑎᒃ ᑕᒪᒃᑯᓇᓐᖓᑦ ᓴᓇᔨᕐᔪᐊᓂᑦ ᐊᔭᐅᖅᑐᐃᔨᓂᑦ.

ᓄᓇᕐᔪᐊᕐᒥ ᓂᕐᔪᑎᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᐅᔾᔨᕈᓱᒃᐳᑦ ᑭᖑᓂᑦᑎᓐᓂ ᐅᓂᒃᑳᕈᑕᐅᓯᒪᖏᑦᑐᑦ ᐅᖃᐅᑕᐅᓯᒪᖏᑦᑐᓪᓗᑭᐊᖅ ᓇᓐᓄᒃᑕᐅᓯᒪᔪᑦ ᐸᕙᓐ ᐸᐃ ᐃᑭᐊᓂ ᓇᓄᖏᓐᓄᑦ ᐊᑯᑭᑦᑐᕐᒥᐅᑦ ᐃᓄᖏᓐᓄᑦ ᐊᒃᓱᐊᓗᒃ ᐊᒃᑐᐃᓂᖃᖅᐳᖅ ᐊᑲᐅᓐᖏᓕᐅᕈᑕᐅᔪᒧᑦ, ᐊᒻᒪ ᐋᖅᑭᒋᐊᕈᑎᒃᓴᖏᑦ ᒫᓐᓇᐅᔪᖅ ᐃᓂᓪᓚᒃᑎᖅᑕᐅᓕᖅᑐᑦ.  ᐅᔾᔨᕈᓱᒃᑭᕗᒍᑦ ᓄᓇᑦᓯᐊᕐᒥᐅᑦ, ᐊᔾᔨᑲᓴᖏᓐᓂᒃ ᐅᓄᕈᓐᓃᕈᔾᔨᓚᐅᕐᒪᑕ ᑐᒃᑐᖏᓐᓂᒃ (ᑐᓐᖓᕕᒋᓪᓗᒋᑦ ᓄᓇᖃᖅᑐᑦ ᐅᔾᔨᕆᓯᒪᔭᖏᓐᓂᒃ ᐊᒻᒪ ᖃᐅᔨᓴᖅᑎᒻᒪᕆᐅᔪᑦ ᓇᓴᖃᑦᑕᕐᓯᒪᔭᖏᓐᓂᑦ) ᑖᒃᑯᐊ ᐊᒃᓱᐊᓗᒃ ᓄᓇᓕᖕᓂᕐᒥᐅᓄᑦ ᐃᓱᒫᓗᒍᑕᐅᓕᕐᒪᑕ ᐊᒻᒪᓗ ᓄᓇᖃᖅᑳᕐᓯᒪᔪᑦ ᑎᒥᖁᑎᖏᓐᓄᑦ, ᑖᒃᑯᐊ ᓇᖕᒥᓂᖅ ᑐᒃᑐᒐᒃᓴᖏᓐᓂᒃ ᐃᓚᓐᖓᖅᑎᕆᓯᒪᓕᖅᑐᑦ ᐊᓪᓚᐃᑦ.  ᑖᓐᓇ ᐱᐅᑦᑎᐊᖅᑐᖅ - ᐅᔾᔨᕐᓱᕐᖢᑎᒃ ᐱᐅᕐᓱᐊᕐᓂᕐᒧᑦ ᐸᕐᓇᐃᔪᑦ ᐊᒻᒪ ᒥᐊᓂᕐᓯᔾᔪᑎᖏᑦ ᐋᖅᑭᒋᐊᖅᑕᐅᓪᓗᑎᒃ ᓂᕐᔪᑎᑦ ᐊᑐᖅᑕᐅᔪᓐᓇᐃᓐᓇᕐᓂᐊᕐᒪᑕ ᓯᕗᓂᒃᓴᑦᑎᓐᓂ ᑭᖑᕙᕆᓂᐊᖅᑕᑦᑎᓐᓄᑦ.

ᐱᒻᒪᕆᐅᖕᒥᔪᖅ ᐅᖃᕆᐊᒃᓴᖅ ᒥᐊᓂᕆᔭᐅᓂᖏᑦ ᐊᒻᒪ ᑲᒪᒋᔭᐅᓂᖏᑦ ᑲᓇᑕᐅᑉ ᓂᕐᔪᑎᖁᑎᖏᑦ ᓇᓄᐃᑦ ᑲᒪᒋᔭᐅᔪᒃᓴᑐᐊᖑᖏᒻᒪᑕ ᐊᒻᒪ ᐃᓱᒪᓗᒍᑕᐅᔪᑐᐊᖑᖏᒻᒪᑕ ᓄᓇᕗᒥᐅᓄᑦ ᐊᒻᒪ ᐃᓄᖕᓄᑦ, ᑭᓯᐊᓂᑦᑕᐅᖅ ᒐᕙᒪᒃᑯᖏᓐᓄᑦ ᑲᓇᑕᐅᑉ ᐊᒻᒪ ᑲᓇᑕᒥᐅᑕᐅᔪᓄᑦ ᐃᓱᒪᓗᒍᑕᐅᖕᒥᖕᒪᑕ.  ᐅᓄᖅᑐᑦ ᒥᓕᐊᓐᖏᓐᓂ ᐃᓄᒋᐊᖏᓂᖃᖅᑐᑦ ᐊᒃᓱᐊᓗᒃ ᐃᓱᒫᓗᒍᑎᖃᖅᑐᑦ ᓯᕗᓂᒃᓴᑦᑎᓐᓂ ᑲᒪᒋᔭᐅᑦᓯᐊᖁᓪᓗᒋᑦ ᓇᓄᐃᑦ ᐊᒻᒪ ᐅᑭᐅᖅᑕᖅᑐᕐᒥᐅᑕᐅᔪᖅ.  ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᑎᔨᒃᑯᑦ ᐃᓕᓴᕐᓯᓯᒪᕗᑦ ᐅᓄᑲᓪᓚᒃᑐᓂᒃ ᒪᓕᒐᖅᑎᒍᑦ ᐊᖏᖃᑎᖃᕆᐊᖃᕐᓯᒪᖕᒪᑕ ᒐᕙᒪᒃᑯᖏᑦ ᑲᓇᑕᐅᑉ ᐱᓪᓗᒋᑦ ᐱᐅᕐᓱᐊᖅᑕᐅᔭᕆᐊᖃᕐᓂᖏᑦ ᐊᕙᑎᐅᑉ ᐃᓗᓕᖏᓪᓗ, ᐊᒻᒪ ᑕᒪᒃᑯᐊ ᑲᓇᑕᒥᐅᓗᒃᑖᓄᑦ ᒪᓕᒃᑕᐅᔭᕆᐊᖃᖅᑐᑦ ᐃᓱᒪᓕᐅᕈᑕᐅᓯᒪᔪᑦ ᑲᓇᑕᐅᑉ ᐃᓗᐊᓂ.  ᐱᓗᐊᖅᑐᒥᒃ ᐸᕙᓐ ᐸᐃᑉ ᐃᑭᐊᓂ ᓇᓄᐃᑦ ᐊᒻᒪ ᓇᔪᒐᖏᑦ.  ᐊᔭᐅᖅᑐᐃᕗᒍᑦ ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᑦᓄ ᐊᒻᒪ ᐊᒃᑐᖅᑕᐅᓯᒪᔪᕗᑦ ᐱᓕᕆᔨᐅᔪᓄᑦ ᐃᓘᓐᓇᖏᑦ ᒪᓕᒃᑕᐅᖁᓪᓗᒋᑦ ᓄᓇᑖᕈᑎᓄᑦ ᐊᖏᖃᑎᒌᒍᑎᓂᒃ ᐊᒃᑐᖅᑕᐅᓯᒪᔪᑦ, ᐱᓗᐊᖅᑐᒥᒃ, ᓯᕗᒧᐊᒃᓯᒪᓂᖃᑦᓯᐊᖅᑐᒃᑯᑦ ᐱᐅᕐᓱᐊᖅᑕᐅᖁᓪᓗᒋᑦ ᓇᓄᐃᑦ ᐊᒻᒪ ᓇᔪᒐᖏᑦ, ᐊᑐᖅᑕᐅᔪᓐᓇᕐᓂᐊᕐᒪᑕ ᑭᖑᕚᑦᑎᓐᓄᑦ.

ᐱᓗᐊᖅᑐᒥᒃ ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᓇᓗᓇᐃᕐᓯᒃᑯᓐᓂᖅᐳᑦ ᑭᓐᖒᒪᒃᓯᕐᓂᖏᓐᓂᒃ ᑕᑎᒋᔭᐅᔪᓐᓇᑦᑎᐊᖅᑐᓂᒃ ᑐᓴᖓᒃᓴᓂᒃ ᐊᒻᒪ ᐊᒃᓱᕈᕐᓗᑎᒃ ᕐᒥᕐᕈᓇᒃᓯᓯᒪᓗᑎᒃ ᖃᓄᐃᓕᖓᓂᐅᔪᓂᒃ - ᑕᒪᕐᒥᒃ ᖃᐅᔨᓴᖅᑎᒻᒪᕆᐅᔪᑦ ᐊᒻᒪ ᐅᔾᔨᕆᓯᒪᔭᖏᑦ ᐃᓄᐃᑦ ᓄᓇᖃᖅᑐᑦ.  ᑕᒪᒃᑯᐊ ᐱᑕᖃᖅᑎᓐᓇᒋᑦ ᑐᓴᒐᒃᓴᐅᔪᑦ, ᐱᒻᒪᕆᐅᔪᓂᒃ ᑕᒻᒪᖃᑦᑕᕋᔭᕐᒪᑕ, ᐅᓄᕐᓂᖅᓴᐅᓕᕐᓗᑎᒃ ᐊᑲᐅᓐᖏᓕᐅᕈᑎᐅᔪᑦ ᓵᖓᓄᐊᖅᑲᖅᑐᑦ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᓲᕐᓗ ᒫᓐᓇᐅᓕᖅᑐᖅ ᐱᔾᔪᑕᐅᓕᕐᒪᑕ ᐸᕙᓐ ᐸᐃᑉ ᐃᑭᐊᓂ ᓇᓄᐃᑦ.  ᐅᓄᖅᑐᓂᒃ ᒪᓕᒐᖃᐅᖅᑑᒐᓗᐊᑦ ᐊᒻᒪ ᐊᑐᐊᒐᖃᐅᖅᑐᑦ ᒐᕙᒪᐅᔪᑦ ᑲᓇᑕᒥ ᐃᓕᓴᕐᓯᓯᒪᔪᐃᓐᓇᐅᓕᖅᑐᑦ ᐅᔾᔨᕐᓱᕐᓗᑎᒃ ᒪᓕᒐᕐᓂᒃ ᐊᑐᕆᐊᖃᓕᕐᒪᑕ ᐊᑐᖅᑕᐅᑦᑎᐊᖁᓪᓗᒋᑦ ᐃᓱᒪᓕᐅᖅᑎᐅᔪᓄᑦ ᐃᓱᒪᓕᐅᕈᑕᐅᓯᒪᔪᑦ - ᓲᕐᓗ ᐱᑕᖃᖅᑎᓐᓇᒋᑦ ᖃᐅᔨᓴᖅᑎᒻᒪᕆᐅᔪᑦ ᖃᐅᒪᓂᕆᔭᖓᑦ, ᐃᓱᒪᓕᐅᕈᑕᐅᔪᑦ ᑐᓐᖓᕕᖃᕆᐊᖃᕐᓂᐊᖅᑐᑦ ᐅᔾᔨᕐᓱᑦᑎᐊᕐᓯᒪᔪᓂᒃ.  ᐊᒻᒪᓗ, ᓇᓴᐅᑎᖓ VII 1973-ᒥ ᓇᓄᓕᕆᓂᕐᒧᑦ ᐊᖏᖃᑎᒌᒍᑎᐅᔪᖅ ᐊᔭᐃᖅᑐᐃᓚᐅᖅᑐᖅ ᖁᕝᕙᓯᒃᑐᒃᑯᑦ ᐱᐅᔪᓂᒃ “ᖃᐅᔨᓴᐃᓂᖅ ᐊᒃᑐᐊᓂᖃᖁᓪᓗᒍ ᐱᐊᕐᓱᐊᕐᓂᕐᒧᑦ ᐊᒻᒪ ᒥᐊᓂᕐᓯᓂᕐᒧᑦ ᑖᒃᑯᓂᖓ ᓂᕐᔪᑎᓂᒃ.”  ᑖᒃᑯᐊ ᐱᒻᒪᕆᐅᖕᒪᑕ ᒥᐊᓂᕆᔭᐅᓂᖏᓐᓄᑦ ᓇᓄᐃᑦ ᐊᒻᒪ ᓇᔪᒐᖏᑦ, ᓱᓕ ᑕᒪᓐᓇ ᓇᓗᓇᖏᑦᑐᖅ ᐊᒥᒐᕐᓯᓂᖏᓐᓂᒃ ᑐᓴᒐᒃᓴᓂᒃ ᑕᒪᒃᑯᐊᓗ ᑐᓴᒐᒃᓴᑦ ᐊᑐᐃᓐᓇᐅᓇᑎᒃ ᑲᓇᑕᒥᐅᑦ ᓇᓄᖁᑎᖏᓐᓄᑦ.  ᑕᒪᓐᓇ ᐋᖅᑭᒡᑕᐅᔭᕆᐊᖃᕐᓂᐊᓕᖅᑐᖅ ᑲᔪᓯᑎᑦᓯᔪᒪᒍᑎᒃ ᐱᕙᓪᓕᐊᑎᑦᓯᓂᕐᒧᑦ ᐊᒻᒪ ᐊᖑᓇᓱᐃᓐᓇᖃᑦᑕᕈᒪᓂᐊᕈᑎᒃ ᓄᖑᑦᓯᕙᓪᓕᐊᖏᓪᓗᑎᒃ ᓄᓇᕗᒥ, ᐊᑲᐅᓐᖏᓕᐅᕈᑎᖃᖏᓪᓗᑎᒃ ᓇᓄᐃᑦ ᐅᓄᕐᓂᖏᓐᓄᑦ.

ᐊᒻᒪᓗ ᑭᖑᓪᓕᖅᐹᒥ, ᓯᕗᓂᒃᓴᒥ ᐊᑲᐅᓐᖏᓕᐅᕈᑎᖃᖁᓇᒍᑦ ᐅᓄᓗᐊᖅᑐᓂᒃ ᓇᓐᓄᒃᑐᖃᖁᓇᒍ ᐸᕙᓐ ᐸᐃᑉ ᓇᓄᖏᓐᓄᑦ ᓱᒃᑲᔪᒃᑯᑦ ᐊᕙᑎ ᐊᓯᕈᓕᖅᑎᓪᓗᒍ ᐊᒻᒪ ᐃᓅᓯᕆᔭᐅᔪᑦ, ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᐅᒃᐱᕈᓱᒃᐳᑦ ᓯᕕᑐᔪᒧᑦ, ᐊᕙᑦᓯᓚᒃᓯᒪᒻᒪᕆᒃᑐᒃᑯᓪᓗ ᐱᐅᕐᓱᐊᕐᓂᕐᒧᑦ ᐊᐅᓚᔾᔭᐃᒋᐊᕐᓂᒧᑦ ᐸᕐᓇᐅᑎᓕᐅᖁᓪᓗᑦ ᓄᓇᕐᔪᐊᕐᒥ ᓇᓄᐃᑦ ᐱᓪᓗᒋᑦ ᑕᒪᓐᓇ ᓱᒃᑲᔪᒃᑯᑦ ᑕᐃᒪᐃᑦᑐᒥᒃ ᐱᔭᕆᐊᖃᕐᓂᖅ ᑭᓐᖒᒪᔭᐅᓕᖅᑐᖅ, ᑭᐅᔪᓐᓇᑦᓯᐊᕐᓂᐊᕐᒪᑕ ᐋᖅᑭᒡᑕᐅᓗᑎᒃ ᓇᓄᕐᓄᑦ ᐊᒃᑕᕐᓇᕈᑕᐅᔪᑦ ᐊᒻᒪ ᓇᔪᒐᖏᓐᓄᑦ, ᐊᒻᒪ ᑖᒃᑯᐊ ᓴᓇᔭᐅᔭᕆᐊᖃᕐᓂᐊᖅᑐᑦ ᓈᒻᒪᒋᔭᐅᓗᑎᒡᓗ ᐊᑐᓕᖅᑎᑕᐅᓗᑎᒡᓗ ᓱᒃᑲᔪᒃᑯᑦ ᐃᓗᓐᓇᖏᓐᓄᑦ ᒐᕙᒪᐅᔪᓄᑦ.

ᖁᔭᓐᓇᒦᒃ ᐋᓯᑦ ᐱᕕᒃᓴᖃᖅᑎᑕᐅᖕᒪᑕ ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔾᔪᑎᑦ ᐃᓱᒪᒋᔭᖏᓐᓄᑦ, ᐊᒻᒪ ᓂᕆᐅᒃᐳᖓ ᐅᕙᓐᓄᑦ ᑐᓴᖅᑎᑦᓯᒐᔭᕐᓂᑦᓯᓐᓂᒃ ᑐᓴᕆᐊᒃᑲᓐᓂᕈᒪᓐᓂᕈᑦᓯ ᐅᕝᕙᓗ ᐅᖃᐅᓯᕆᔭᐅᒃᑲᓐᓂᕈᒪᒃᐸᑕ ᐱᔾᔪᑎᒋᔭᕗᑦ.

ᑎᑎᕋᖅᑐᖅ,

ᐲᑕ J. ᐄᐅᐃᓐᔅ, D.Phil.

ᓂᕐᔪᑎᓄᑦ ᐱᐅᕐᓱᐊᕆᓂᕐᒧᑦ ᑐᑭᒧᐊᒃᑎᑦᓯᔨ

ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᒃᑯᑦ - ᑲᓇᑕ

ᑎᑎᕋᐅᓯᐊᕐᒥᔪᖅ: ᓱ ᓕᐳᒪᓐ, ᑐᒃᒧᐊᒃᑎᑦᓯᔨ ᓂᕐᔪᑎᓄᑦ ᐱᓕᕆᐊᓄᑦ, ᓄᓇᕐᔪᐊᕐᒥ ᓂᕐᔪᑎᓕᕆᔾᔪᑎᒃᓴᓄᑦ ᑮᓇᐅᔭᖃᖅᑎᑦᓯᔨᑦ ᓄᓇᕐᔪᐊᕐᒥ, ᒐᓚᓐ ᓱᕕᑦᓱᓚᓐ

